
Факультатыўны занятак “Развіццё творчых здольнасцяў”
 (Свет чалавека). 2клас

Тэма: Памяць

Мэта: знаёмства з асаблівасцямі псіхічнага працэсу памяць

Задачы:

· стварыць умовы для знаёмства з памяццю як адным з асноўных псіхічных працэсаў і яе відамі;

· вызначыць умовы паспяховага запамінання інфармацыі;
· выхоўваць беражлівыя адносіны да кніг, пачуццё патрыятызму.

Абсталяванне: мультымедыйная ўстаноўка, літары-магніты для гульні, падручнікі, партфель, скрынка, паліца, пазл (карціна прыклейваецца на картон, разразаецца на неабходную колькасць частак, на кожную з якіх прыклейваецца магніт).
Ход занятка
І.Арганізацыйны пачатак занятка

Псіхолога-педагагічная падрыхтоўка вучняў да занятка

ІІ. Актуалізацыя папярэдніх ведаў

1. Гульня на ўвагу “Адкажы, што змянілася”

Правілы гульні: каля дошкі выстаўляецца 5-7 падручнікаў 2 класа. Вучні разглядваюць 30 секунд, пасля закрываюць вочкі (адварочваюцца). Настаўнік мяняе (убірае, дабаўляе, перастаўляе) падручнікі месцамі і пытае: “Што змянілася?”.  Вучні павінны назваць змены.  Гульня праводзіцца 3-4 разы (апошні раз дабаўляецца падручнік іншага класа, напрыклад, “Матэматыка,3”).

· Ці дастаткова ў гэтай гульні быць толькі ўважлівым, ці патрэбна яшчэ нешта? (Разважанні вучняў)
· Неабходна, каб добра была развіта зрокавая памяць. А як вы разумееце, што такое памяць?  
· Ці можна ўсё помніць: усё, што убачыў ці пачуў; усё, што прачытаў; усё, што рабіў?
· Ці неабходна ўсё памятаць? Чаму?
· Што трэба памятаць доўга, а што памятаць неабавязкова? (сукенку суседкі, колер руж,  якія былі ў вазе і г.д.)
· Што запамінаецца “cамо сабой”, а што запамінаем спецыяльна?
ІІІ. Паведамленне тэмы, пастаноўка мэты і задач.
Вы ўжо здагадаліся, што сёння размова пойдзе пра памяць (Слайд 2). Наша памяць не можа ўтрымаць вялікі аб’ём інфармацыі(Слайд 2), таму яе змяшчаюць у кнігах(Слайд 2). 
І сёння мы адправімся ў сховішча разнастайных кніг – у  бібліятэку(Слайд 3). У ходзе занятка вы, даведаецеся як і з дапамогай чаго чалавек запамінае, як лягчэй запомніць неабходны матэрыял, як можна трэніраваць сваю памяць. 
Напэўна, кожны з вас хоць раз у жыцці збіраў пазлы. За кожнае заданне будзеце атрымоўваць частку пазла, і напрыканцы занятка  (пры правільным размяшчэнні частак) атрымаецца малюнак.

ІV. Работа па тэме

1. – Першы аддзел, які мы наведаем у бібліятэцы,- аддзел дзіцячай кнігі (Слайд 4). Зараз я вам прапаную ўспомніць герояў казак. Дапамогуць нам у гэтым загадкі.
"Цып-цып-цып! Кудах-кудах!" -
Чуем мы на вуліцы,
Бо заве ўсіх куранят
Іх матуля...(Курыца) ( Слайд 5)
Хвост узорамі, 
А боты са шпорамі,

Песні гучна распявае

І гадзіннік замяняе. (Певень) 
( Слайд 5)
Ходзіць па палях, лугах,

Колькі ёй гадоў – вызнач па рагах.

Дае  малака вядро

Здагадалісь размова пра каго? (Карова) (Слайд 5)

-Успомніце, з якой казкі гэтыя героі. “ Як курачка пеўніка ратавала” (Слайд 5)

-Успомніце, ад чаго курачка ратавала пеўніка? Да каго пайшла курачка ад каровы? (Да касцоў)  А ад іх? (Да пекара) Ці змагла курачка дапамагчы пеўніку?

· А зараз праверым, наколькі хутка і добра вы можаце запамінаць “вочкамі”. Перад вамі ляжаць канверты з карткамі і казачнымі героямі (колькасць картак і герояў роўна колькасці вучняў) (Дадатак 1). Вам неабходна на працягу 10 секунд запомніць размяшчэнне герояў, а затым паўтарыць яго на сваіх картках (Слайды 6-8: адзін слайд утрымлівае тры выявы: 1 – размяшчэнне герояў, 2 – пустая табліца, калі вучні выкладваюць на сваіх картках герояў, 3 – слайд-праверка). 

· Малайцы, вы добра справіліся з заданнямі, і я магу сказаць, што ў вас добра (калі былі памылкі, то ў недастатковай ступені) развіта зрокавая памяць. А вось і першая частка пазла (Часткі пазла выдаюцца не па парадку, каб да канца ўрока для вучняў заставалася загадкай, што атрымаецца).

· Мы ўжо не адзін раз казалі, што неабходна  берагчы зрок. Зробім гэта пры дапамозе зрокавай фізкультхвілінкі.

Фізкультхвілінка (Слайд 9, гук па шчаўчку)
2.– У кожнай бібліятэцы ёсць чытальная зала (Слайд 10), дзе знаходзіцца літаратура, якой можна карыстацца толькі ў бібліятэцы (слоўнікі, энцыклапедыі, рэдкія кнігі і г.д.). Вельмі часта неабходна запомніць інфармацыю: верш, тэкст. Лягчэй вучыць верш, калі яго адлюстроўваць (“уяўляць”)  з дапамогай малюнкаў (Змешаная: зрокавая і слыхавая памяць.)
(Настаўнік чытае адразу поўнасцю верш)
-Ці зможаце вы яго лёгка запомніць? 
- Зручней гэта рабіць з дапамогай  малюнкаў 
Паліца, газета, часопіс і змест

Старонка, закладка, малюнак і тэкст.

Падручнік і аўтар, чытач, інтэрнэт.

                              Камп’ютар і прынтар – убачыш увесь свет. (Слайд 11)

 (Утрымлівае тры выявы: 1- па шчаўчку з’яўляецца малюнак да кожнага слова; 2 шчаўчок-смайлік, калі вучні стараюцца ўзнавіць верш; 3 шчаўчок - праверка)
Як з дапамогай гэтых рэчаў можна ўбачыць свет? Правільна, атрымайце наступную частку пазла.
3.– Усе кнігі ў бібліятэцы размешчаны па раздзелах, у алфавітным парадку (Слайд 12). Літары вы ўсе добра ведаеце. Зараз мы паспрабуем успомніць іх пры “дапамозе рук”. У мяшэчках знаходзяцца літары. Вы будзеце падыходзіць да мяне адначасова па аднаму вучню ад кожнага рада, выцягваць кожны са свайго мяшэчка літары і, памацаўшы яе, адгадваць іх.. (Літары магнітныя, прымацоўваюцца на дошку. 1 рад – е, р, а, б, ы, ж   2 рад – ж, к, і, н, і, к).

А зараз вам неабходна скласці словы з гэтых літар.  (БЕРАЖЫЦЕ КНІЖКІ)

А чаму неабходна  берагчы кнігі? (Чытаю верш “Беражыце сшыткі, кніжкі”)

Беражыце сшыткі, кніжкі!
Каб на кнігі мець паперу,
Лесу шмат ідзе без меры.
—  А ці вам, сябры, вядома,
—  Як мы лес ратуем дома?
 Непатрэбныя паперы
Не выкідваем за дзверы.
І блакнот абы-які
Не парвем мы на шматкі,
 Бо на фабрыцы ў машыну
Ідуць яны замест драўніны,
Сшытак спісаны, шпалеры -
Будзе новая папера.
Кніга… Там яшчэ адна -
І не зрэзана сасна.
Са старых газет рулон -
Уцалеў ад згубы клён.
 Мы —  прыроды вартавыя,
Нам заўжды дапамагай –
Кніжкі ўсе свае старыя
Не выкідвай, а збірай.
 Лесу шмат, а ўсё ж – не лішкі…
Беражыце сшыткі, кніжкі.     
                          Л. Дайнека
-Такім чынам, для ўспрымання і запамінання інфармацыі можна выкарыстоўваць рукі (тактыльная  памяць). Чарговы пазл.

4.– Мы з вамі выконвалі заданні для паляпшэння зроку і зрокавай памяці. Але ёсць і тое, што мяшае добра запамінаць. Як вы лічыце, што мяшае запамінаць? (калі не разумееш таго, што вучыць; дрэннае самаадчуванне; Калі не цікава; калі неабходна шмат вывучыць, усхваляванасць). А каб даведацца што яшчэ, мы правядзём гульню-практыкаванне “Што перашкаджае запамінаць?” (Слайд 13) Правілы: вучням першага варыянта неабходна за хвіліну вывучыць чатыры радкі верша, напісаннага на  дошцы. Вучні другога варыянта актыўна ім “мяшаюць” (дакранацца нельга!). Верш выціраецца. Затым удзельнікі другога варыянта вучаць іншы верш, але ім не мяшаюць. Потым вынікі параўноўваюцца: удзельнікі якога варыянта вывучылі лепш.

Нам кніга – вечнае святло, 

Крыніца ведаў, цуд бясконцы! 

І параўняцца з ёй магло б, 

Відаць, у свеце толькі сонца. 

Мы прыйшлi ў кнiгарню з мамай, 
На палiцах безлiч кнiг. 
Тоўстых, тонкiх – розных самых, 
Цэлы свет у кнiжках тых. 
-Які мы можам зрабіць вывад? Чаму?

- Сапраўды, запамінанне залежыць ад увагі.  А вось і чацвёрты элемент пазла.
 Фізкультхвілінка (Слайд 14)
-У апошні час у бібліятэках можна сустрэць кнігі, якія змяшчаюць не толькі друкаваныя тэксты, але і гукі, і гукавыя запісы.(Слайд 15) Таму наступнае заданне будзе пазнаць прадмет па гуку (Слайд 16). 
· Жывёлы: карова,кошка, мядзведзь, парася.  А зараз адкажыце, якая з жывёл лішняя. (Мядзведзь)
· Транспарт: самалёт, машына, матацыкл, міліцыя/хуткая дапамога
· Гукі: барабан, дождж з ветрам, скрыпка, піяніна.
-Гэта заданне мы з вамі выканалі таксама пры дапамозе памяці, якая называецца слыхавой. Трымайце чарговую (пятую) частку пазла.
6. Памяць развіваецца на працягу жыцця: тое, што не асабліва важнае – забываецца, тое, што найбольш значнае, яркае – помніцца доўга. А давайце паразважаем. Уявіце сабе, што б адбылося, калі б  раптоўна знікла памяць ва ўсіх людзей на зямлі.(Слайд 17) (Вучні выказваюць свае меркаванні). 

· Я спадзяюся, што гэтага ніколі не адбудзецца. А вы атрымоўвайце свой апошні элемент пазла.
· Мы вызначылі, што інфармацыя запамінаецца, захоўваецца, аднаўляецца з дапамогай розных відаў памяці: (Слайд 18) зрокавай, слыхавой, тактыльнай, але можна яшчэ ўспрымаць з дапамогай іншых органаў пачуццяў (язык, нос).
· А зараз давайце складзём пазл. Што на ім адлюстравана? (Нацыянальная бібліятэка) Дзе яна знаходзіцца? (У Мінску). Нацыянальная бібліятэка – гэта галоўная скарбніца кніг у Беларусі. (Слайд 19) Калі кнігі захоўваюцца ў бібліятэцы, то як вы думаеце, дзе захоўваецца інфармацыя ў чалавечым арганізме? (У галаўным мозгу). 

V. Падвядзенне вынікаў. Рэфлексія “Інфармацыя”
· Калі сёння атрыманая інфармацыя ніколі вам не спатрэбіцца, то выкіньце яе ў макулатуру, калі яна вам будзе патрэбна час ад часу, то пастаўце яе на паліцу, а калі вы лічыце яе важнай і патрэбнай на кожны дзень, то пакладзіце яе ў партфель.

· Любую  інфармацыю, заданні па паляпшэнні памяці і шмат чаго цікавага і карыснага вы  можаце знасці ў кнігах, бо яны найлешыя нашы сябры . Сябруйце з імі! (Слайд 20) «Кнiгi мне адкрылi свет i людзей, абудзiлi творчую фантазiю, - пiсаў класiк дзiцячай лiтаратуры Янка Маўр. – Я, мусiць, i пiсьменнiкам стаў, дзякуючы кнiгам». Хай падтрымлiвае, вядзе нас у краiну ведаў кнiга- мудры дарадчык i сябра! 
Кнiга ж – мудрасцi глыток, 
Палюбi ж яе спачатку, 
I засвоiш назаўсёды, 
Што яна – да ведаў крок.

